
ABSTRAK 


Prestasi Guru Pendidikan Islam

Berasaskan Daya Kekuatan Dalaman, Kepimpinan Pengetua dan  Iklim Sekolah  


Kajian  ini  bertujuan  menghasilkan  model  konsep  prestasi  guru  Pendidikan  Islam 
 berasaskan  daya  kekuatan  dalaman  guru,  kepimpinan  pengetua  dan  iklim  sekolah.  Kajian 
 ini bermula dengan menganalisis kesan faktor kepimpinan pengetua dan iklim sekolah pada 
 peringkat  kumpulan  terhadap  prestasi  guru  Pendidikan  Islam  pada  peringkat  individu. 


Seterusnya  kajian  ini  mengkaji  kesan    kepimpinan pengetua  dan  iklim  sekolah  terhadap 
 daya  kekuatan  dalaman guru  Pendidikan  Islam.  Kajian  ini  juga  menjelaskan  kesan  daya 
 kekuatan  dalaman guru  Pendidikan  Islam  terhadap  prestasi  guru  Pendidikan  Islam.  Di 
 samping  itu,  kajian  turut    menguji  kesan  variabel mediator  di  antara  kedua-dua  faktor 
 kepimpinan  pengetua  dan  iklim  sekolah  terhadap  prestasi  guru  Pendidikan  Islam.  Empat 
 persoalan  kajian  telah  dikemukakan  dalam  kajian  ini.  Reka  bentuk  kajian  kuantitatif  ini 
 adalah  secara  tinjauan  melalui  soal  selidik  yang  diadaptasi  dan  diubahsuai.  Seramai  418 
 orang  guru  Pendidikan  Islam  dari  82  buah  sekolah  menengah  kebangsaan  dari  seluruh 
 Malaysia  dipilih  sebagai  sampel  kajian  menggunakan  teknik  pensampelan  berstrata  dan 
 pensampelan berlapis berkadaran. Data dianalisis menggunakan HLM (Hierarchical Linear 
 Modeling)  versi  7.0  dan  SPSS  (Statistical  Package  for  the  Social  Science)  versi  20. 


Kesahan  item  soal  selidik  diperoleh  melalui  ujian  pengesahan  faktor  analisis  (CFA). 


Manakala  kesahan  variabel  mediator;  iaitu  motivasi,  komitmen  dan  kepuasan  kerja 
 disahkan  dengan  menggunakan  Monte  Carlo bootstrapping.  Dapatan  menunjukkan  iklim 
 sekolah  pada  peringkat  kumpulan  merupakan  faktor  peramal  yang  lebih  dominan  kepada 

prestasi  guru  Pendidikan  Islam  pada  peringkat individu  (γ  =  .32,  SE  =  .09,  t  =  3.55, p  < 


.001),  berbanding  kepimpinan pengetua  (γ  =  .02,  SE  =  .09,  t  =  0.22, ns).  Dapatan  kajian 
 juga  membuktikan  bahawa  iklim  sekolah  pada  peringkat  kumpulan  merupakan  faktor 
 peramal  yang  lebih  dominan  kepada  daya  kekuatan  dalaman guru  Pendidikan  Islam  pada 
 peringkat individu berbanding kepimpinan pengetua, kecuali bagi variabel komitmen yang 
 didapati  hubungannya  tidak  signifikan.  Seterusnya  dapatan  kajian  menunjukkan  bahawa 
 daya  kekuatan  dalaman guru    mempunyai  hubungan  langsung  yang  positif  dan  sangat 
 signifikan  dengan  prestasi  guru  Pendidikan  Islam.  Di  samping  itu,  dapatan  kajian  turut 
 mengesahkan bahawa motivasi (95% confident interval [CI], lower level [LL] = .072, upper 
 level [UL] = .177),  komitmen (95% confident interval [CI], lower level [LL] = .025, upper 
 level [UL] = .128) dan kepuasan kerja guru Pendidikan Islam (95% confident interval [CI], 
 lower  level  [LL]  =  .061, upper  level  [UL]  =  .185)  berfungsi  sebagai  mediator  bagi 
 hubungan  di  antara  kepimpinan pengetua  dan  iklim sekolah  pada  peringkat  kumpulan 
 dengan  prestasi  guru  Pendidikan  Islam  pada  peringkat  individu.  Dapatan  akhir  kajian  ini 
 telah menghasilkan model konsep prestasi guru Pendidikan Islam berasaskan daya kekuatan 
 dalaman guru, kepimpinan pengetua dan iklim sekolah yang dapat menjadi panduan kepada 
 peningkatan prestasi guru Pendidikan Islam. 

ABSTRACT 


Performance of Islamic Education Teachers

Based On Inner Strength, School Principal’s Leadership And School’s Climate 


This  study  aims  to  produce  the  concept  model  of  performances  of  the  Islamic  Education 
 teachers  based  on  teachers‘ inner  strength,  school  principal‘s  leadership  and  school‘s 
 climate. This study began by analyzing the impact factors of principal‘s leadership and the 
 school‘s climate at the group level towards the Islamic Education teachers‘ performances at 
 the individual level. Next, this study examines the effects of the principal‘s leadership and 
 the school‘s climate towards the Islamic Education teachers‘ inner strength. This study also 
 explains the effects  of the  Islamic Education teachers‘  inner strength towards the  Islamic 
 Education  teachers‘  performances.  Additionally,  the  study  also  examines  the  effect  of 
 mediators‘ variables between these two factors; the principal‘s leadership and the school‘s 
 climate towards the  Islamic  Education  teachers‘  performances.  Four  research  questions 
 have been raised in this study. The design of this quantitative study is through survey using 
 questionnaires which were adapted and modified. A total of 418 Islamic Education teachers 
 from  82  national  secondary  schools  throughout  the  country  were  selected  for  this  study 
 using stratified and proportionate stratified sampling techniques. Data were analyzed using 
 HLM  (Hierarchical  Linear  Modeling)  version  7.0  and  SPSS  (Statistical  Package  for  the 
 Social Science) version 20. The validity of the questionnaires items were obtained through 
 the  Confirmation  Factor  Analysis  (CFA)  test.  Meanwhile,  the  validity  of  the  mediators‘ 


variabel;  the    motivation,  commitment  and  job  satisfaction  were  confirmed  by  using  the 
 Monte  Carlo  bootstrapping.  The  results  indicated  that  the  school‘s  climate  at  the  group 
 level  is  a  more  dominant  factor  on  Islamic  Education  teachers‘  performances  at  the 


University


of  Malaya



(7)vi 


individual  level  (γ  =  .32,  SE  =  .09,  t  =  3.55, p  <  .001)  in  comparison  to  the  principal‘s 
 leadership (γ = .02, SE = .09, t = 0.22, ns). The findings also have proven that the school‘s 
 climate  at  the  group  level  is  a  more  dominant  factor  to  Islamic  Education  teachers‘  inner 
 strength at the individual level compared to the principal‘s leadership, on the exception for 
 the  commitment  variable  which  was  found  to  have  no  significant  relation.  Next,  the 
 findings indicated that all three indicators of Islamic Education teachers‘ inner strength has 
 a  positive  direct  effect  and  significant  to  the  Islamic  Education  teachers‘  performances. 


Additionally,  the  findings  confirmed  that  the  motivation  (95% confident  interval  [CI], 
 lower  level  [LL]  =  .072, upper  level  [UL]  =  .177),  commitment  (95% confident  interval 
 [CI], lower level [LL] = .025, upper level [UL] = .128) and job satisfaction (95% confident 
 interval  [CI], lower  level  [LL]  =  .061, upper  level  [UL]  =  .185)  of  the  Islamic  Education 
 teachers act  as a mediator in  the relationship between principal‘s  leadership and school‘s 
 climate  at  the  group  level  with  the  Islamic  Education  teachers‘  performances  at  the 
 individual level. The last findings of this study have produced a concept model of Islamic 
 Education teachers‘ performance based on inner strength, school principal‘s leadership and 
 school‘s  climate  which  can  be  a  guide  for  the  enhancement  of  the  Islamic  Education 
 teachers‘ performances. 

BAB 1 


  PENGENALAN 


Pendahuluan

Bab  pengenalan  ini  membahaskan  perkara-perkara  asas  yang  mendasari  kajian.  Bab  ini 
 menghuraikan  latar  belakang  kajian,  pernyataan  masalah  kajian,  kerangka  teori  kajian, 
 kerangka  konseptual  kajian,  cadangan  model  kajian,  objektif  kajian,  persoalan  kajian, 
 hipotesis  kajian,  kepentingan  kajian,  limitasi  kajian  dan  definisi  operasional  istilah-istilah 
 yang  digunakan  dalam  kajian  ini.  Perbahasan  tentang  perkara  ini  bertujuan  memberikan 
 pengenalan  awal  secara  komprehensif  dan  holistik  tentang  kajian  yang  dijalankan  ini 
 kepada pembaca dan pengkaji lain. Bab pengenalan diakhiri dengan penutup yang merumus 
 semula perkara-perkara yang telah dibincangkan dalam bab ini secara ringkas. 


Latar Belakang Kajian 


Falsafah  Pendidikan  Islam  menyatakan  bahawa  ―Pendidikan  Islam  adalah  satu  usaha 
 berterusan  menyampaikan  ilmu,  kemahiran  dan  penghayatan  Islam  berdasarkan  al-Quran 
 dan  al-Sunnah  bagi  membentuk  sikap,  kemahiran,  keperibadian  dan  pandangan  hidup 
 sebagai  hamba  Allah  yang  mempunyai  tanggungjawab  untuk  membangunkan  diri, 
 masyarakat, alam sekitar dan negara ke arah mencapai kebaikan di dunia dan kesejahteraan 
 abadi di akhirat.‖ 

Falsafah  Pendidikan  Islam  ini  sebenarnya  adalah  gambaran  falsafah  Islam  yang 
 terbina  atas  asas  yang  kukuh,  diyakini  dan  tidak  mudah  berubah,  iaitu  berlandaskan  al-
 Quran  dan  al-Sunnah  yang  menjadi  panduan  dalam  semua  aspek  kehidupan  manusia 
 termasuk pendidikan. Sebagaimana firman Allah SWT yang bermaksud: 


Wahai  ahli  kitab!  Sesungguhnya  telah  datang  kepada  kamu  Rasul  Kami 
 (Muhammad  SAW)  dengan  menerangkan  kepada  kamu  banyak  dari 
 (keterangan-keterangan dan hukum-hukum) yang telah kamu sembunyikan dari 
 Kitab  Suci,  dan  ia  memaafkan  kamu  (dengan  tidak  mendedahkan)  banyak 
 perkara  (yang  kamu  sembunyikan).  Sesungguhnya  telah  datang  kepada  mu 
 cahaya  kebenaran  (Nabi  Muhammad  SAW)  dari  Allah,  dan  kitab  (Al-Quran) 
 yang jelas dan nyata keterangannya. Dengan (Al-Quran) itu Allah menunjukkan 
 jalan-jalan  keselamatan  dan  kesejahteraan  kepada  sesiapa  yang  mengikut 
 keredaan  Nya  dan  (dengannya)  Tuhan  keluarkan  dari  gelap  gelita  (kufur) 
 kepada cahaya (iman) yang terang-benderang, dengan izin Nya dan (dengannya 
 juga) Tuhan menunjukkan mereka jalan yang lurus. 


 (Surah Al-Maaidah 5: 15-16) 


Berdasarkan  maksud  ayat  di  atas  dapat  difahami  bahawa  guru  Pendidikan  Islam 
 (guru  Pendidikan  Islam)  mempunyai  peranan  yang  amat  besar  dan  begitu  kritikal  dalam 
 merealisasikan  falsafah  Pendidikan  Islam  kerana  masyarakat  kini  sememangnya  menaruh 
 harapan tinggi kepada para guru yang mendidik anak-anak mereka di sekolah. Justeru, guru 
 Pendidikan  Islam  bukan  sekadar  harus  mengetahui  dan  memahami  falsafah  ini,  bahkan 
 wajar  menghayatinya  agar  peranan  mereka  lebih  berkesan  dalam  melahirkan  generasi 
 murid yang memiliki penghayatan dan pengamalan agama yang tinggi.  


Kejayaan  dalam  mencapai  matlamat  Pendidikan  Islam  adalah  bergantung  pada 
 keberkesanan peranan dan tugas yang dijalankan oleh guru Pendidikan Islam. Di atas bahu 
 mereka terpikul tugas yang amat besar, iaitu melahirkan individu yang seimbang dari empat 
 aspek utama, iaitu rohani, jasmani, emosi dan intelek di samping membentuk warganegara 
 Malaysia yang berilmu, berakhlak mulia, berketerampilan dan berguna kepada dirinya dan 
 masyarakatnya  (Norhalimaton  Saadiah  Ayub,  2011).  Tugas  guru  Pendidikan  Islam  tidak 

hanya  terbatas  sebagai  penyampai  ilmu  semata-mata  bahkan  mereka  berperanan  sebagai 
 mualim, muaddib, mursyid  dan murabbi  yang  penuh  dengan  keikhlasan  dan  kesabaran 
 (Zaharah Hussin, 2005). 


Ringkasnya,  guru  dan  institusi  sekolah  merupakan  elemen  penting  dalam  menjana 
 pendidikan berkualiti. Justeru itu, dua elemen ini perlu dimantapkan sesuai dengan tuntutan 
 ke atas guru sebagai golongan yang berada pada barisan paling hadapan dalam menjayakan 
 pelaksanaan  dasar-dasar  pendidikan  dan  sekolah  sebagai  institusi  pendidikan  yang  mana 
 masyarakat  umum  meletakkan  harapan  dan  ekspektasi  yang  tinggi.  Guru  sebagai  penjana 
 masyarakat  berilmu  dan  bertamadun  merupakan  elemen  penting  dalam  pendidikan 
 berkualiti.  Hanya  guru  yang  berprestasi  tinggi  dan  menjiwai  sepenuhnya  profesion 
 keguruan  boleh  menghasilkan  pendidikan  berkualiti  (Kementerian  Pelajaran  Malaysia, 
 2007). 


Guru  merupakan  penggerak  yang  paling  penting  di  peringkat  sekolah  bagi 
 memastikan  keberkesanan  sekolah  dan  juga  keberhasilan  murid.  Balfour  and  Wechsler 
 (1991)  menegaskan  bahawa kualiti guru merupakan faktor berasaskan sekolah yang paling 
 signifikan dalam menentukan keberhasilan murid. Sebagaimana yang ditegaskan oleh Rosli 
 dan Wan Hasmah  (2007)  bahawa kualiti pendidikan bergantung pada kualiti guru-guru di 
 sekolah. Malah,  kejayaan  pendidikan  itu  sendiri  umumnya  amat  berkait  rapat  dengan 
 kesedaran  guru  terhadap  tanggungjawab  profesion  perguruan,  kelengkapan  keilmuan  dan 
 keluhuran peribadi, identiti serta personaliti. Kesepaduan antara ketiga-tiga elemen tersebut 
 merupakan kriteria peribadi pendidikan yang tidak boleh sama sekali dipisahkan sebaliknya 
 menjadi  contoh  yang  berkesan  (Che  Zakiah,  2005)  .  Para  guru  merupakan  golongan 
 pelaksana  yang  menjalankan  segala  arahan  yang  diberikan  oleh  pihak  atasan  (Mazlan, 

2000),  dan  sikap  guru  jugalah  yang  menentukan  keberkesanan  pelaksanaan  sesuatu 
 program (Johnston, 1987; Woodrow, 1992).  


Fenomena  ini  mengimplikasikan  bahawa  segala  kegagalan  atau  kejayaan  dasar 
 Kementerian  Pendidikan  Malaysia  berada  dalam  tangan  guru  (Teng,  2006)  .  Guru  adalah 
 jantung  kepada  penambahbaikan  pendidikan  (Hopkins  &  Stern,  1996).  Sebarang 
 kepentingan hasil polisi pendidikan yang dimanfaatkan kepada murid memerlukan tindakan 
 guru.  Malah,  segala  tingkah  laku  dan  sahsiah  guru  sentiasa  menjadi  contoh  kepada 
 pelajarnya.  


Seorang guru yang memiliki prestasi kerja yang baik dan profesional, termasuk guru 
 Pendidikan  Islam,  ialah  seorang  guru  yang  tahu  cara  menghasilkan  kerja  yang  bermutu 
 tinggi  dalam  bidangnya  dan  sentiasa  terbuka  untuk  meningkatkan  mutu  amalannya  serta 
 berusaha  memperbaiki  dirinya.  Maka,  guru  Pendidikan  Islam  bukan  sahaja  perlu 
 profesional dalam bidang tugasnya sebagai seorang pendidik, malah perlu memiliki sahsiah 
 diri  yang  unggul  sejajar  dengan  profesion  mulia  yang  sedang  dipikulnya.  Tambahan  lagi, 
 persepsi  masyarakat  terhadap  guru  Pendidikan  Islam  amat  tinggi  kerana  mereka 
 bertanggungjawab merealisasikan matlamat Pendidikan Islam, iaitu melahirkan insan soleh 
 yang  berilmu,  beriman  dan  berakhlak  mulia  yang  menjadi  penentu  kepada  kejayaan  atau 
 kegagalan  pelaksanaan  Falsafah  Pendidikan  Negara  secara  keseluruhannya  (Wan  Zahid, 
 2003) . 


Namun  hakikatnya  terdapat  banyak  sungutan  dan  ketidakpuasan  hati  dalam 
 kalangan  masyarakat  terhadap  prestasi  guru  berdasarkan  senario-senario  yang  berlaku  di 
 sekolah. Isu-isu mengecewakan dibuktikan dalam banyak kajian sejak 1991 sehingga kini. 

Antara  isu  yang  sering  dilemparkan  termasuklah  stres  kerja  (Ab.  Rasab  Mamat  & 


Normazwim  Yahya,  2007;  Lawrence,  2007;  Mohamad  Zaki  Hamid,  2009;  Norhalimaton 
 Saadiah  Ayub,  2011;  Zalina  Zulkifly,  2009),   burnout (Jamil  Ahmad,  2002;  Kementerian 
 Pendidikan Malaysia, 2000b; Pauzi Mohd Isa, 2005; Siti Taniza Toha, 2002),  melakukan 
 kesalahan  tatatertib  (Mohd  Ismail  Othman,  2003),  terlibat  dengan  penagihan  dadah 
 (Kementerian  Dalam  Negeri,  1999),  bergaduh  dengan  ketua  jabatan,  rakan  sekerja  dan 
 pelanggan (Kementerian Pendidikan Malaysia, 2000a), berpenyakit mental  (Sapora Sipon, 
 2007)  dan  melakukan  tugas  peribadi  semasa  persekolahan  (Kementerian  Pendidikan 
 Malaysia, 1998a, 1998b; Mohd Yusof Abdullah, 2002).  


Laporan  oleh  Bahagian  Pengurusan  Sumber  Manusia,  Kementerian  Pelajaran 
 Malaysia (KPM) yang menjalankan kajian terhadap 5181 orang guru dari seluruh Malaysia 
 mendapati  seramai  23.4%  atau  400  orang  guru  lelaki  dan  23.7%  atau  810  orang  guru 
 perempuan  mengalami  stres  pada  tahap  tinggi  (Ab.  Rasab  dan  Normazwim,  2007).  Di 
 samping  itu,  masalah  perhubungan  dengan  rakan  sejawat  juga  menyebabkan  stres  guru 
 (Lawrence, 2007). Kajian Norhalimaton Saadiah Ayub (2011) pula mendapati majoriti guru 
 Pendidikan  Islam  mengalami  stres  pada  tahap  sederhana.  Kebanyakan  guru  Pendidikan 
 Islam didapati mengalami tekanan fizikal dan emosi. Antara faktor utama ialah guru berasa 
 bersalah  apabila  tidak  dapat  memenuhi  tuntutan  tugas  dan  bebanan  kerja  berkaitan 
 pentadbiran  dan  perkeranian.  Guru  Pendidikan  Islam  bukan  sahaja  melaksanakan  tugas 
 berkaitan pengajaran dan pembelajaran murid, bahkan terpaksa melakukan  pelbagai tugas 
 termasuk pentadbiran, perkeranian, mengawal disiplin pelajar, menghadiri kursus, seminar 
 dan bengkel. 

Selain  itu,  guru  juga  berhadapan  dengan  krisis  motivasi  (Mohd  Yusof  Abdullah, 
 2005;  Norhannan  Ramli,  2005),  komitmen  kerja  (Ali  Khamis  Ali,  2002;  Ferris,  1981; 


Zainudin  Awang,  Junaidah  Hanim  Ahmad,  &  Nazmi  Mohamed  Zin,  2010)  dan  kepuasan 
 bekerja (Noor Akmar Jais, 2006; Zaidatol Akmaliah Lope Pihie & Habibah Elia, 2003). Di 
 peringkat yang lebih makro, hasil kajian yang dilakukan oleh Kementerian Pendidikan yang 
 melibatkan  sampel  seramai  5364  orang  guru  telah  menunjukkan  bahawa  terdapat  seramai 
 1288  orang  guru  di  Malaysia  berpenyakit  mental.  Daripada  jumlah  ini,  169  orang 
 mengalami  psikosis  dan  1110  orang  pula  mengalami  neurosis.  Bekas  Timbalan  Menteri 
 Pelajaran, Dato‘ Aziz Shamsudin melaporkan bahawa sehingga akhir tahun 2003 di seluruh 
 negara  terdapat  760  orang  guru  yang  menghadapi  gangguan  psikologi  dari  sudut  emosi. 


Jika  tidak  dibendung,  ia  boleh  menyebabkan  pelbagai  masalah  lain  seperti  ketidakhadiran 
 bekerja,  kemalasan,  penurunan  semangat  kerja  berkumpulan  hingga  membawa  kepada 
 masalah  kesihatan  yang  kronik.  Kesan  psikomatik  ini  menjejaskan  prestasi  guru-guru  dan 
 kualiti  pendidikan  yang  akhirnya  membantutkan  usaha  mewujudkan  masyarakat  yang 
 cemerlang  dalam  pelbagai  aspek.  Ini  kerana  amat  sukar  bagi  guru  memberikan 
 perkhidmatan yang berkualiti tinggi sekiranya mereka menghadapi tekanan di tempat kerja. 


Produktiviti  guru  yang  semakin  merosot  boleh  mengakibatkan  usaha  melestarikan 
 pendidikan generasi muda terbantut (Sapora Sipon, 2007). 


Manakala  kajian  ke  atas  guru  Pendidikan  Islam  secara  khusus  pula,  terdapat  isu 
 yang menyentuh prestasi kerja guru  Pendidikan  Islam yang dikatakan kurang kemampuan 
 dari  segi  kepimpinan  dan  dedikasi  (Syed  Najmuddin  Syed  Hassan,  Ab  Halim  Tamuri, 
 Isahak  Othaman,  &  Mamat,  2009).  Guru  Pendidikan  Islam  tidak  berupaya  menampilkan 
 identiti, personaliti dan keperibadian yang baik (Ab. Halim Tamuri, 2000, 2005; Ab. Halim 
 Tamuri et al., 2004; Abdullah Sani Yahaya, 2005; Bahagian Pendidikan Islam, 1993; Che 

Noraini Hashim, 2005;  Shahril @ Charil Marzuki,  2002;  Wan Bakar Wan Dagang, 1991; 


Wan Mohd Zahid Mohd Noordin, 1993).  


Terdapat dalam kalangan guru Pendidikan Islam yang menunjukkan ketidakupayaan 
 dalam menampilkan Islam sebagai cara hidup yang lengkap sehingga tidak boleh dijadikan 
 qudwah hasanah kepada pelajar (Wan Bakar Wan Dagang, 1991; Wan Mohd Zahid Mohd 
 Noordin,  1993).  Di  samping  itu,  kajian  oleh  Bahagian  Pendidikan  Islam  (1993)  pula 
 melaporkan bahawa terdapat segolongan guru Pendidikan Islam yang tidak mempraktikkan 
 secara  syumul  sifat  identiti  interpersonal  dan  intrapersonal  yang  baik  menurut  anjuran 
 Islam.  Guru  Pendidikan  Islam  masih  bergantung  pada  orang  lain  untuk  menyempurnakan 
 tugas selain mempunyai identiti pada aras yang sederhana sahaja. 


Seterusnya,  kajian  yang  dijalankan  oleh  Ab.  Halim  Tamuri  (2000)  melalui  temu 
 bual  murid  mendapati  bahawa  terdapat  segelintir  guru  Pendidikan  Islam  yang  bersifat 
 terlalu  garang,  suka  memarahi  murid  tanpa  usul  periksa,  suka  menghina  murid,  tidak 
 memberikan  jawapan  apabila  ditanya  oleh  murid  dan  juga  ego  dengan  diri  sendiri.  Di 
 samping  itu,  kajian  Shahril  @  Charil  Marzuki  (2002)  pula  mendapati  bahawa  sifat 
 interpersonal  guru  Pendidikan  Islam  hanya  berada  pada  aras  sederhana  sahaja.  Malah, 
 menurut  kajian  Ab.  Halim  Tamuri  et  al.  (2004),  murid-murid  tidak  menganggap  guru 
 Pendidikan  Islam  sebagai  contoh  ikutan  mereka.  Ini  selari  dengan  kajian  oleh  Ab.  Halim 
 Tamuri (2005) berkaitan kepimpinan guru Pendidikan Islam di sekolah masih berada pada 
 aras sederhana. Dalam beberapa item yang dikaji misalnya, responden yang terdiri daripada 
 murid  telah  memberikan  persepsi  negatif  seperti  guru  Pendidikan  Islam  suka  bertindak 
 kasar dan kurang bertimbang rasa dengan murid serta menunjukkan sikap kurang berminat 
 untuk  membimbing  murid.  Ini  turut  disokong  oleh  dapatan  kajian  Abdullah  Sani  (2005) 

yang  menyatakan  bahawa  identiti  guru  Pendidikan  Islam  merupakan  salah  satu  penyebab 
 kepada tingkah laku negatif murid.  


Isu-isu  prestasi  guru  Pendidikan  Islam  yang  diutarakan,  sama  ada  melibatkan 
 prestasi  kerja,  prestasi  pengajaran  atau  prestasi  akhlak  walaupun  merupakan  kes-kes 
 terpencil, namun ia tidak boleh dipandang ringan. Isu-isu ini pasti memberi implikasi yang 
 boleh menjejaskan nama baik profesion guru Pendidikan Islam. Malah, isu-isu prestasi ini 
 pasti  menjejaskan  imej  guru  Pendidikan  Islam  di  mata  murid,  rakan  guru  dan  juga 
 masyarakat  jika  berterusan  tanpa  ada  usaha  mengkaji  dan  mengemukakan  model  prestasi 
 guru Pendidikan Islam. 


Isu-isu  yang  diutarakan  ini  amat  bertentangan  dengan  tuntutan  Islam  yang 
 menganjurkan  guru Pendidikan  Islam perlu menjadi contoh  teladan  atau qudwah hasanah 
 kepada  rakan  guru  dan  para  pelajar  mereka.  Ketidakupayaan  guru  menunjukkan  prestasi 
 akhlak  yang  baik  akan  menjadi  batu  penghalang  ke  arah  pembentukan  insan  seperti  yang 
 dihasratkan (Ibrahim, 2003). Bahkan ia turut menjadi titik cemar dalam keperibadian guru 
 yang  turut  menggagalkan  salah  satu  daripada  syarat  untuk  dipertimbangkan  bagi 
 perlantikan guru, iaitu kecemerlangan peribadi. 


Pelbagai isu guru yang telah diutarakan, sebahagian besar adalah berpunca daripada  
 faktor kepimpinan pengetua (Y. F. Chan & Sidhu, 2007; Fauziah Mat Siat, 2011; Yean & 


Chua,  2008;  Zalina  Zulkifly,  2009).  Sekolah  perlu  ditadbir  dengan  lebih  berkesan  dan 
 dinamik  sebagai  sebuah  organisasi  yang  berdaya  saing  dan  berpotensi  besar  dengan 
 melibatkan  semua  warga  di  dalam  organisasi  tersebut.  Kepimpinan  sekolah  telah  terbukti 
 memberi pengaruh yang positif kepada hasil sekolah dan pelajar. 

Kepimpinan  merupakan  faktor  utama  kepada  keberkesanan  dan  kejayaan  sekolah. 


Kepimpinan  yang  berkesan  mampu  mempengaruhi  individu  dalam  organisasi  di  sekolah 
 sama  ada  dalam  kalangan  guru,  staf  atau  murid,  seterusnya  menjana  dan  menggerakkan 
 kecemerlangan sekolah secara keseluruhannya (Edwards, 2015; Kouzes & Posner, 2012).  


Kajian  telah  membuktikan  bahawa  kepimpinan  berkait  secara  positif  kepada 
 prestasi (Dumdum, Lowe, & Avolio, 2002; Piccolo & Colquitt, 2006; F. O. Walumbwa & 


Hartnell,  2011).  Kualiti  kepimpinan  sekolah  merupakan  faktor  berasaskan  sekolah  yang 
 kedua terpenting, selepas  kualiti guru, dalam  menentukan keberhasilan murid.  Pentingnya 
 kedua-dua  faktor  guru  dan  kepimpinan  sekolah  ini  telah  diberi  penekanan  serius  oleh 
 kerajaan.    Dalam  Pelan  Pembangunan  Pendidikan  Malaysia  2013-2025,  Kementerian 
 Pendidikan  Malaysia  telah  mencadangkan  11  anjakan  strategik  dan  operasi  yang  perlu 
 dilaksanakan oleh kementerian bagi menghasilkan perubahan yang dihasratkan oleh semua 
 rakyat  Malaysia.  Di  antara  11  anjakan  tersebut,  dua  daripadanya  memberi  penekanan 
 kepada  guru  dan  kepemimpinan  sekolah,  iaitu  Anjakan  4:  Mentransformasi  profesion 
 keguruan  menjadi  profesion  pilihan  dan  Anjakan  5:  Memastikan  kepimpinan  berprestasi 
 tinggi ditempatkan di setiap sekolah.  


Di samping  kepimpinan  pengetua, isu-isu  guru juga adalah berpunca daripada  iklim 
 sekolah  (Abidah  Hj.  Omar,  2000;  Kalaiselvam  Muniandi,  2000;  Mariam  Othman,  2010; 


Mazlan  bin  Haji  Ahmad,  2000;  Siti  Noor  Ismail,  2011;  Wan  Roslina  Wan  Ismail,  2011). 


Justeru,  persekitaran  identiti  guru  yang  baik  adalah  amat  penting  dalam  mempengaruhi 
 tingkah  laku  murid.  Laporan  Jawatankuasa  Kabinet  (1979;  para  236-237)    menyarankan 
 pihak pengurusan sekolah memberi perhatian  yang serius terhadap persekitaran  yang baik 

dengan guru-guru sebagai individu yang sentiasa menunjukkan contoh teladan yang baik di 
 sekolah. Antara lain laporan tersebut menegaskan: 


Adalah  diperakukan  bahawa  guru-guru  hendaklah  menunjukkan  teladan  yang 
 baik  supaya  murid-murid  sentiasa  dapat  mencontohi  mereka.  Guru  Besar 
 hendaklah  memainkan  peranannya  memperbaiki  sikap  guru-guru  yang  kurang 
 memberi sumbangan dalam pembentukan persekitaran pendidikan yang baik di 
 sekolah. 


(Laporan Jawatankuasa Kabinet (1979; para 236-237)) 


Maka  adalah  diakui  bahawa  iklim  yang  baik  dan  positif  sangat  diperlukan  di 
 sekolah.  Banyak  kajian  yang  dibuat  menunjukkan  hubung  kait  yang  rapat  antara  iklim 
 sekolah  dengan  kejayaan  guru  dan  murid.  Sekiranya  iklim  sekolah  baik,  guru  dan  murid 
 akan  lebih  bermotivasi  dan  secara  langsung  pengajaran  dan  pembelajaran  akan  berjalan 
 dengan  baik  (Ibrahim  Mamat,  1998).  Malah,  iklim  positif  juga  dapat  meningkatkan 
 motivasi  bekerja  guru  dan  kakitangan  (Kalaiselvam  Muniandi,  2000).  Sekolah  yang 
 mempunyai iklim sekolah positif didapati dipengaruhi oleh faktor kepemimpinan pengetua 
 (Kalaiselvam Muniandi, 2000; Siti Noor Ismail, 2011; Wan Roslina Wan Ismail, 2011). 


Sejak empat dekad yang lalu, perbincangan tentang kepentingan kedua-dua elemen 
 kepimpinan  dan  iklim  dalam  sesebuah  organisasi  telah  diperdebatkan  oleh  para  sarjana. 


Kepimpinan dan iklim memberi implikasi secara langsung kepada fungsi dan proses dalam 
 sesebuah  organisasi  (Kozlowski  &  Doherty,  1989).  Kepimpinan  dan  iklim  organisasi 
 merupakan  asas  kepada  proses  sosial  dan  motivasi  (Likert,  1967;  McGregor,  1960; 


Sergiovanni, 2001; Walumbwa, Hartnell, & Oke, 2010), komitmen (John & Taylor, 2014; 


McMurray, Pirola-Merlo, Sarros, &  Islam,  2010)  dan kepuasan kerja  (Sellgren, Ekvall, & 


Tomson, 2008) yang mempengaruhi tingkah laku individu. 

Justeru,  jelaslah  bahawa  kepimpinan  dan  iklim  kedua-duanya  merupakan 
 mekanisme penting yang mempengaruhi prestasi kerja (Nishii, Lepak, & Schneider, 2008; 


M.  Salanova,  Lorente,  Chambel,  &  Martínez,  2011).  Di  samping  itu,  kepimpinan  juga 
 mempunyai  kaitan  dengan  iklim  untuk  meningkatkan  daya  kekuatan  dalaman  individu 
 seperti  motivasi  (Bass,  Avolio  &  Berson,  2003),  komitmen    (Mowday,  Porter  &  Steers, 
 2013)   dan kepuasan kerja (Fu & Deshpande, 2014; Leong, Randall, & Cote, 1994) pekerja 
 ke  arah  mencapai  matlamat  organisasi.  Dalam  Islam,  daya  kekuatan  dalaman  individu 
 sangat  dititikberatkan.  Daya  kekuatan  dalaman  ini  perlu  dibangunkan  secara  menyeluruh, 
 meliputi semua aspek termasuk motivasi, komitmen dan kepuasan kerja agar selari dengan 
 kehendak  syariat.  Daya  kekuatan  dalaman  yang  diurus  menurut  perspektif  Islam  mampu 
 menentukan  prestasi  kerja.  Daya  kekuatan  dalaman  ini  terbentuk  melalui  kepuasan 
 ruhiyyah, penaakulan akal dan hubungan sosialnya.  


Pernyataan Masalah

Kepimpinan  dan  iklim dalam  sesebuah  organisasi  merupakan  dua  variabel  yang  sering 
 dikaji untuk melihat pengaruh kedua-duanya ke atas prestasi pekerja (Baard, Deci, & Ryan, 
 2004; F. O. Walumbwa & Hartnell, 2011). Di samping prestasi, kepimpinan dan iklim juga 
 didapati  mempengaruhi  motivasi  (Carlson,  1961;  Masi  &  Cooke,  2000),  komitmen 
 (Mowday  et  al.,  2013;  Wright,  Moynihan,  &  Pandey,  2012)  dan  kepuasan  kerja  pekerja 
 (Leong et al., 1994; Rogg, Schmidt, Shull, & Schmitt, 2001).  


Walau  bagaimanapun,  kebanyakan  kajian  empirikal  tentang  kepimpinan  dan  iklim 
 hanya tertumpu pada kesan langsung sama ada kepimpinan pemimpin atau iklim organisasi 
 ke atas tingkah laku  pekerja  yang dijalankan secara berasingan  (Ostroff  & Bowen, 2000; 

Schneider,  1975;  Yammarino  &  Dansereau,  2008).  Kajian-kajian  dalam  bidang  ini  telah 
 dibahagikan  kepada  dua,  iaitu  bergantung  kepada  kepimpinan  sahaja  dan  bergantung 
 kepada iklim sahaja. Walaupun kemungkinan kedua-duanya memberikan kesan yang sama, 
 namun  persoalannya  ialah  yang  mana  satu  antara  kedua-dua  variabel  tersebut  adalah 
 peramal yang lebih baik kepada prestasi. Kajian sebelum ini jarang mengkaji kesan kedua-
 dua variabel secara serentak (MacCormick & Parker, 2010). 


Dalam  konteks  melihat  mekanisme  di  antara  dua  variabel,  kajian-kajian  terdahulu 
 telah menguji beberapa mekanisme psikologi atau daya kekuatan dalaman; seperti motivasi 
 (Bono & Judge, 2003), komitmen (Yousef, 2000) dan kepuasan kerja (Vandenabeele, 2009) 
 sebagai mediator antara hubungan kepimpinan atau iklim ke atas prestasi dan tingkah laku 
 pengikut.  Namun  begitu,  hanya  beberapa  kajian  yang  telah  mengkaji  beberapa  mediator 
 secara serentak bagi hubungan tersebut (Piccolo & Colquitt, 2006).  


Seterusnya,  para  sarjana  juga  turut  membahaskan  konsep  kepimpinan  dan  iklim 
 organisasi, sama ada kedua-dua variabel ini berada di peringkat individu (individual level) 
 atau  di  peringkat  kumpulan  (team  level)    (Anderson  &  West,  1998;  Chun,  Yammarino, 
 Dionne,  Sosik,  &  Moon,  2009;  Klein,  Conn,  Smith,  &  Sorra,  2001).  Sebahagian  sarjana 
 menegaskan bahawa kepimpinan dan iklim berada di peringkat kumpulan (team level), iaitu 
 persepsi  kumpulan  yang  dikongsi  bersama  (Bliese,  Halverson,  &  Schriesheim,  2002; 


Kuenzi  &  Schminke,  2009),  manakala  sebahagian  yang  lain  pula  berpendapat  bahawa 
 kepimpinan  dan  iklim  berada  di  peringkat  individu  (individual  level)  (Judge,  Fluegge 
 Woolf,  Hurst,  &  Livingston,  2006;  Judge  &  Piccolo,  2004).  Walaupun  kepimpinan  dan 
 iklim  pada  asalnya  adalah  bergantung  kepada  persepsi  individu,  namun  apabila  persepsi 

terhadap  kepimpinan  dan  iklim  secara  individu  diagregatkan,  maka  ia  menggambarkan 
 kepimpinan dan iklim adalah secara organisasi atau peringkat kumpulan (team level).  


Selain itu, konsep persepsi yang dikongsi bersama (shared perception) dan konsep 
 pelbagai  peringkat  (multi  level)  wujud  dalam  kepimpinan  (Maynard,  Mathieu,  Marsh,  & 


Ruddy,  2007;  Rousseau,  1985)  dan  iklim  (Schneider,  1975).  Kedua-dua  konsep  ini 
 meletakkan  kepimpinan  dan  iklim  di  peringkat  kumpulan  (team  level).  Justeru,  pengkaji 
 berpendapat  bahawa  kepimpinan  dan  iklim  berada  di  peringkat  kumpulan  (team  level) 
 adalah lebih tepat.  


Di samping itu juga,  kedudukan kedua-dua variabel  ini di peringkat  individu  tidak 
 dapat  menjelaskan  sama  ada  kesan  kepimpinan  dan  iklim  kepada  tingkah  laku  pekerja 
 adalah  disebabkan  oleh  pengaruh  organisasi  atau  individu  (Yammarino,  Dionne,  Chun,  & 


Dansereau,  2005).  Justeru,  variabel  kepimpinan  dan  iklim  adalah  lebih  bersifat  secara 
 multilevel (Chun et al., 2009).  


Walaupun  kepimpinan  dan  iklim  bersifat  dengan  ciri-ciri  multilevel,  namun 
 sehingga  kini  kajian-kajian  empirikal  tentang  kepimpinan  dan  iklim  serta  hasilnya  secara 
 multilevel      adalah  terhad.  Oleh  itu,  fenomena  kepimpinan  dan  iklim  perlu  dikaji 
 menggunakan  pendekatan  multilevel      (Mathieu  &  Taylor,  2007)  untuk  memberikan 
 pemahaman yang lebih baik tentang impak kedua-dua variabel tersebut dalam organisasi.  


Justeru, kajian ini dijalankan bertujuan untuk menguji kesan kepimpinan dan iklim; 


yang mana satu faktor peramal yang lebih dominan kepada prestasi guru Pendidikan Islam. 


Kajian ini juga menggunakan pendekatan Multilevel Modeling untuk memahami bagaimana 

kepimpinan  dan  iklim  yang berbeza mempengaruhi  prestasi  guru Pendidikan  Islam  dalam 
 sistem multilevel     yang  kompleks.  Di  samping  itu,  kajian  ini  turut  menilai  sama  ada 
 hubungan  antara  kepimpinan,  iklim  dan  prestasi  guru  Pendidikan  Islam  adalah  dihubung 
 oleh faktor mekanisme psikologi atau daya kekuatan dalaman guru Pendidikan Islam, iaitu 
 motivasi,  komitmen  dan  kepuasan  kerja.  Faktor  daya  kekuatan  dalaman guru  Pendidikan 
 Islam  sebagai  mediator  yang  menghubungkan  antara  kepimpinan  pengetua  dan  iklim 
 sekolah  dengan  prestasi  guru  Pendidikan  Islam  tidak  terdapat  dalam  mana-mana  kajian 
 sebelum ini. Satu pendekatan dirangka bagi melihat adakah faktor daya kekuatan dalaman 
 guru  Pendidikan  Islam  mempengaruhi  prestasi  kerja  seseorang  guru  Pendidikan  Islam. 


Kemungkinan  prestasi  kerja  guru  Pendidikan  Islam  akan  meningkat  jika  kepimpinan 
 pengetua  dan  juga  iklim  tempat  kerja  memberangsangkan.  Selain  itu,  kajian  ini  memberi 
 tumpuan  khusus  kepada  guru  Pendidikan  Islam,  sedangkan  kebanyakan  kajian-kajian 
 terdahulu  melibatkan  semua  pekerja  secara  umum,  tanpa  memfokuskan  kepada  guru 
 Pendidikan Islam.  


Kerangka Teori Kajian

Teori  Insan  Baik  (al-Attas,  1978)  dan  model Job  Demand-Resources  (JD-R)  (Bakker  & 


Demerouti,  2007)  digunakan  sebagai  asas  dalam  kajian  ini  untuk  mengkaji  hubungan  dan 
 kesan  antara  lima  variabel  berkaitan  faktor-faktor  yang  mempengaruhi  prestasi  guru 
 Pendidikan  Islam.  Variabel-variabel  tersebut  ialah  kepimpinan  pengetua,  iklim  sekolah, 
 motivasi, komitmen dan kepuasan kerja.  


Menurut  teori  Insan  Baik,  al-Attas  berpendapat  bahawa  warganegara  atau  pekerja 
 yang baik dalam sebuah negara tidak sama dengan insan yang baik. Insan  yang baik sudah 

pasti  merupakan  seorang  pekerja  dan  warganegara  yang  baik.  Teori  ini  menjelaskan 
 bahawa  majikan  ataupun  negara  yang  baik,  akan  menentukan  sama  ada  individu  itu 
 menjadi  pekerja  ataupun  warganegara  yang  baik.  Sebaliknya,  menjadi  insan  yang  baik 
 bukan  ditentukan  oleh  kedua-dua  faktor  majikan  ataupun  negara  yang  baik.  Menurut  al 
 Attas lagi, perhatian penuh terhadap individu insan merupakan suatu yang sangat penting, 
 kerana matlamat tertinggi dalam perspektif Islam adalah  disasarkan kepada individu insan 
 itu sendiri.  


Baik  yang  dimaksudkan  dalam  teori  ini  adalah  baik  dalam  pengertian  yang 
 menyeluruh,  meliputi  aspek  rohani  dan  spiritual  yang  dianjurkan  oleh  Islam.  Baik  juga 
 bermaksud  sentiasa  berusaha  mengamalkan  kebaikan  dalam  setiap  perbuatan,  menyedari 
 tanggungjawab terhadap Allah SWT serta menunaikan keadilan terhadap dirinya dan orang 
 lain dalam masyarakat. 


Petunjuk :  


      Faktor penentu 
       Bukan faktor penentu 


Rajah 1. 1 : Teori Insan Baik (Good Man Theory) 
 Insan 


Baik        
 (Daya kekuatan 


dalaman) 


 Warganegara yang baik 


 Pekerja yang baik 
 (Prestasi baik) 


 Negeri baik (Iklim yang baik) 


 Majikan baik (Kepimpinan yang baik) 
 solehah) 

Teori  al-Attas  menjadi  asas  kepada  kajian  ini.  Penjelasan  tentang  pengaruh  negeri 
 yang  baik  dalam  teori  ini  dikaitkan  dengan  iklim  sekolah  yang  baik.  Begitu  juga  dengan 
 majikan yang baik dikaitkan dengan kepimpinan pengetua yang baik ke atas individu insan; 


iaitu  guru  Pendidikan  Islam.  Kedua-dua  faktor;  iaitu  kepimpinan  dan  iklim  yang  baik 
 mempengaruhi seseorang menjadi guru yang berprestasi baik. Namun sebaliknya, faktor ini 
 (pekerja  yang  berprestasi  baik)  bukan  faktor  penentu  untuk  menjadi  insan  yang  baik. 


Dengan kata lain, seorang guru yang mempunyai prestasi kerja yang baik, belum pasti akan 
 menjadi  insan  yang  baik  juga.  Namun,  seorang  insan  yang  baik,  pasti  menjadi  guru  yang 
 berprestasi  baik.  Insan  yang  baik  dalam  kajian  ini  dirujuk  sebagai  individu  guru  yang 
 memiliki  daya  kekuatan  dalaman;  iaitu  motivasi,  komitmen  dan  kepuasan  kerja  (Rujuk 
 Rajah 1.1). 


Di  samping  itu,  model  Job  Demand-Resources  (JD-R)  (Bakker  &  Demerouti, 
 2007),  juga  turut  dijadikan  sandaran  kepada  kajian  ini.  Berdasarkan  model  ini,  ciri-ciri 
 persekitaran  kerja  terbahagi  kepada  dua  kategori  umum,   iaitu  tuntutan  pekerjaan (job 
 demand)  dan  sumber  pekerjaan  (job  resources).  Tuntutan  pekerjaan  (job  demand) 
 merupakan aspek-aspek fizikal, sosial atau organisasi kerja yang memerlukan tenaga fizikal 
 atau  psikologi.  Manakala  sumber  pekerjaan (job  resources) pula  meliputi  aspek  fizikal, 
 sosial  atau  aspek  organisasi  kerja.    Sumber  pekerjaan (job  resources)  ini  berfungsi  untuk 
 mencapai  matlamat  yang  berkaitan  dengan  kerja,  mengurangkan  tuntutan  pekerjaan  yang 
 berkait  dengan  kos  fisiologi  dan  psikologi,  serta  merangsang  pembangunan  peribadi  atau 
 daya kekuatan dalaman (Xanthopoulou, Bakker, Demerouti, & Schaufeli, 2007). 


Model  ini  mengandaikan  bahawa  tuntutan  pekerjaan (job  demand) dan  sumber 
 pekerjaan (job  resources)  akan  menyebabkan  dua  jenis  proses  psikologi  berlaku  iaitu, 

kemerosotan  dari  sudut  kesihatan  dan  mencetuskan  proses  motivasi  (Schaufeli  &  Bakker, 
 2004). Walau bagaimanapun, pengkaji hanya menumpukan kepada sumber pekerjaan (job 
 resources).  Kepimpinan  pengetua  dan  iklim  sekolah  dalam  kajian  ini  dikaitkan  sebagai 
 sumber pekerjaan (job resources) yang memainkan peranan memberikan motivasi sama ada 
 secara  intrinsik  atau  ekstrinsik.   Oleh  yang  demikian,  peranan  tersebut  boleh  memberikan 
 tenaga  motivasi  dan  daya  kekuatan  dalaman  kepada  pekerja  untuk  memberi  sepenuh 
 penglibatan kepada organisasi, seterusnya membawa kepada peningkatan prestasi kerja (A. 


B.  Bakker,  Van  Emmerik,  &  Van  Riet,  2008).  Rajah  di  bawah  menjelaskan  fungsi  daya 
 kekuatan dalaman sebagai satu proses  yang menggerakkan prestasi guru Pendidikan Islam 
 berdasarkan model Job Demand-Resources (JD-R) (Bakker & Demerouti, 2007) yang telah 
 diubahsuai. 


Rajah 1. 2 : Model ubahsuai Job Demand-Resources (JD-R) (Bakker & Demerouti, 2007)

Sumber pekerjaan       
 (job resources) 


 Kepimpinan Pengetua 


 Iklim Sekolah 


Prestasi 
 GPI 
 Daya 


Kekuatan 
 Dalaman 


 Motivasi 


 Komitmen 


 Kepuasan 
 kerja 

Kerangka Konseptual Kajian

Tujuan  utama  kajian  ini  dijalankan  ialah  untuk  mengkaji  hubungan  antara  variabel 
 kepimpinan  pengetua,  iklim  sekolah,  motivasi,  komitmen  dan  kepuasan  kerja  guru 
 Pendidikan  Islam  terhadap  prestasi  guru  Pendidikan  Islam.  Kerangka  konseptual  yang 
 menghubungkan  semua  variabel  dipamerkan  dalam  Rajah  1.3.  Kerangka  konseptual  ini 
 dapat berfungsi sebagai panduan untuk pelaksanaan kajian ini. 


Rajah 1.3  menggambarkan faktor luaran (kepimpinan pengetua dan iklim sekolah) 
 yang  diandaikan  mempengaruhi  faktor  dalaman  guru  Pendidikan  Islam  (motivasi, 
 komitmen  dan  kepuasan  kerja).  Seterusnya  pada  masa  yang  sama,  faktor  dalaman  guru 
 Pendidikan Islam ini diandaikan akan mempengaruhi prestasi guru Pendidikan Islam. 


Bagi  variabel  kepimpinan  pengetua,  Model  Kepimpinan    I  (Ihsan  dan  Insan)  
 (Sidek,  2011)  diketengahkan  dalam  kajian  ini.  Di  samping  itu,  Teori  Al-Attas  (1978)  dan 
 model  ubahsuai  Job  Demand-Resources  (JD-R)  (Bakker  &  Demerouti,  2007)  turut 
 diadaptasi  bagi  menjelaskan  kesan  faktor  kepimpinan  ke  atas  daya  kekuatan  dalaman  dan 
 prestasi  guru  Pendidikan  Islam.  Instrumen  soal  selidik  Multifactor  Leadership 
 Questionnaire  (MLQ)  yang  terdiri  daripada 11  item  digunakan  bagi  mengukur  variable 
 kepimpinan  pengetua  dalam  kajian  ini.  Soal  selidik  ini  terbahagi  kepada 3  dimensi,  iaitu 
 tingkah laku unggul, inspirasi motivasi  dan stimulasi intelek. 

Kepimpinan 
 pengetua

(Al-Attas, 1978; Bakker & 


Demerouti, 2007; Sidek, 
 2011) 


Instrumen: 


- Multifactor Leadership 
 Questionnaire (MLQ) 
 - 11 item 


- 3 dimensi: tingkahlaku 
 unggul,inspirasi motivasi  


dan stimulasi intelek 


Motivasi 


(Al-Attas, 1978; Bakker & Demerouti, 2007; 


McClelland, 1976; 1989) 


Instrumen: 


- A Questionnaire Measure of Individual 
 Differences In Achieving Tendency (QMAT))  
 - Mehrabian dan Bank (1978) 


- 15 item 


Kepuasan kerja

(Al-Attas, 1978; Bakker & Demerouti, 2007; 


Maslow, 1954; Sharifah Hayaati, 2010) 


Instrumen: 


- Job Satisfaction Survey (Spector, 1997) 
 - 10 item 


Komitmen 


(Al-Attas, 1978; Bakker & Demerouti, 2007) 


Instrumen: 


- - 10 item: 8 item daripada skala Blau (1985) 
 dan 2 item daripada skala Landy dan Gvion 
 (1970) 


Faktor Luaran 


Faktor Dalaman : Daya Kekuatan Dalaman 


Prestasi Guru 
 Pendidikan Islam 


(Al-Attas, 1978; Teori Jangkaan 
 Vroom, 1964) 


Instrumen :  


- Strauss dan Sayles (1981) 
 - 10 item 


- 2 dimensi : kepemimpinan & 


kebolehan merancang 


Model Konseptual 
 Prestasi dan Daya 
 Kekuatan Dalaman 


Guru Pendidikan 
 Islam 


Rajah 1. 3 : Kerangka Konseptual Kajian

Hasil Kajian 
 Iklim sekolah 


(Al-Attas, 1978; Bakker & 


Demerouti, 2007) 


Instrumen: 


- Organizational Climate 
 Description Questionnaire- 
 Rutgers Secondary 
 (OCDQ-RS)  
 - Hoy et al. (1991) 
 - 15 item 


- 2 dimensi: kepemimpinan 
 pengetua (supportive and 
 directive behaviours) dan  
 interaksi guru (engaged 
 behaviours) 


Analisis data: 


Multilevel Modelling 


Perisian: 


Hierarchical linear modeling 
 versi 7.0 


Ujian mediator: 


Metode Monte Carlo 
 bootstrapping (Selig & 


Preacher, 2008) 


Sampel: 


418 orang GPI dari 82 buah 
 SMK 


Petunjuk: 


    


      Kesan langsung 
        


      Kesan tidak   
       langsung (mediator) 

Manakala  bagi  variabel  iklim  sekolah,  Teori  Al-Attas  (1978)  dan  model  ubahsuai 
 Job  Demand-Resources  (JD-R)  (Bakker  &  Demerouti,  2007)  juga  diadaptasi  bagi 
 menjelaskan  kesan  faktor  iklim  sekolah  ke  atas  daya  kekuatan  dalaman  dan  prestasi  guru 
 Pendidikan Islam. Instrumen yang digunakan untuk mengukur variabel iklim sekolah dalam 
 kajian  ini  ialah  soal  selidik Organizational  Climate  Description  Questionnaire-  Rutgers 
 Secondary  (OCDQ-RS).  Instrumen  ini  terdiri  daripada  15  item,  dan  terbahagi  kepada    2 
 dimensi, iaitu kepemimpinan pengetua (supportive and directive behaviours) dan  interaksi 
 guru (engaged behaviours). 


Seterusnya bagi variabel motivasi, teori yang dijadikan asas dalam kajian ini adalah 
 teori motivasi pencapaian McClelland (1976; 1989), dan juga adaptasi teori Al-Attas (1978) 
 dan  model  ubahsuai  Job  Demand-Resources  (JD-R)  (Bakker  &  Demerouti,  2007). 


Instrumen  soal  selidik  yang  digunakan  bagi  mengukur  variabel  motivasi  dalam  kajian  ini 
 ialah A  Questionnaire  Measure  of  Individual  Differences  In  Achieving  Tendency  (QMAT) 
 yang terdiri daripada 15 item. 


Bagi  variabel  komitmen  pula,  adaptasi  teori  Al-Attas  (1978)  dan  model  ubahsuai 
 Job Demand-Resources (JD-R) (Bakker & Demerouti, 2007) dijadikan sandaran. Instrumen 
 soal  selidik  yang  terdiri  daripada  10  item,  iaitu  8  item  daripada  skala  Blau  (1985)  dan  2 
 item daripada skala Landy dan Gvion (1970) digunakan bagi mengukur komitmen. 


    


Seterusnya  dalam  kajian  ini,  model  kepuasan  kerja  yang  digunakan  ialah  Model 
 Kepuasan  Kerja  Sharifah  Hayaati  (2010).  Namun,  bagi  mendapat  perspektif  yang  jelas 
 tentang  model  ini,    Teori  Hierarki  Keperluan  Maslow  (1954)  turut  dibincangkan  sebagai 

perbandingan. Instrumen yang digunakan bagi mengukur kepuasan kerja ialah soal selidik 
 Job Satisfaction Survey (Spector, 1997) yang terdiri daripada  10 item. 


Manakala  bagi  variabel  terakhir  dalam  kajian  ini,  iaitu  prestasi  guru  Pendidikan 
 Islam,  Teori  Jangkaan  Vroom  (1964)  diketengahkan.  Di  samping  itu,  adaptasi  teori  Al-
 Attas  (1978)  dan  model  ubahsuai Job  Demand-Resources  (JD-R)  (Bakker  &  Demerouti, 
 2007)  turut  dijadikan  asas.  Instrumen  soal  selidik  Strauss  dan  Sayles  (1981)  digunakan 
 untuk  mengukur  prestasi  guru  Pendidikan  Islam.  Instrumen  ini  terdiri  daripada  10  item 
 yang terbahagi kepada 2 dimensi, iaitu kepemimpinan dan kebolehan merancang.  


Kesan langsung antara semua variabel dalam kajian ini dianalisis secara multilevel 
 modelling, dengan menggunakan perisian Hierarchical linear modeling versi 7.0. Manakala 
 kesan  tidak  langsung  atau  kesan  mediator  faktor  daya  kekuatan  dalaman  bagi  hubungan 
 kepimpinan  pengetua  dan  iklim  sekolah  ke  atas  prestasi  guru  Pendidikan  Islam  dianalisis 
 menggunakan Monte Carlo  bootsrapping  (Selig  & Preacher, 2008). Sampel  kajian  adalah 
 guru-guru Pendidikan Islam seramai 418 orang daripada 82 buah SMK. 


Hasil  daripada  dapatan  kajian  ini  ialah  terhasilnya  sebuah  Model  Konseptual 
 Prestasi  dan  Daya  Kekuatan  Dalaman  Guru  Pendidikan  Islam.  Model  ini  dapat  dijadikan 
 panduan  bagi  meningkatkan  prestasi  guru  Pendidikan  Islam  melalui  semua  variabel  yang 

Cadangan model kajian

Model yang dicadangkan dalam kajian ini adalah berdasarkan sorotan literatur. Rajah 1.4 di 
 bawah  menunjukkan  model  kajian  yang  dicadangkan  berkaitan  faktor-faktor  yang 
 mempengaruhi  prestasi  guru  Pendidikan  Islam.  Model  cadangan  ini  melibatkan  hubungan 
 dan kesan antara lima variabel. Model ini dicadangkan berdasarkan Teori Insan Baik (Good 
 Man  Theory)  (Al-Attas,  1978)  dan  Model Job  Demand-Resources  (JD-R)  (Bakker  & 


Demerouti, 2007). 


Petunjuk :  


       Kesan langsung  


   Kesan tidak langsung     


Rajah 1. 4 :Cadangan Model Kajian

Objektif Kajian

Kajian  ini  bertujuan  untuk  menghasilkan  satu  model  konseptual  prestasi  guru  Pendidikan 
 Islam.  Kajian ini  menganalisis kesan faktor  yang mempengaruhi prestasi  guru Pendidikan 
 Islam.  Ia  menjelaskan    hubungan  antara  kepimpinan  pengetua  dan  iklim  sekolah  yang 
 berada pada peringkat kumpulan (team level) terhadap prestasi guru Pendidikan Islam yang 
 berada pada peringkat individu (individual level). Secara khusus, kajian ini bertujuan untuk  


1) Menganalisis kesan kepimpinan pengetua dan iklim sekolah terhadap prestasi guru 
 Pendidikan Islam. 


2) Menguji  kesan  tidak  langsung  daya  kekuatan  dalaman  guru  Pendidikan  Islam 
 (motivasi, komitmen dan kepuasan kerja) ke atas prestasi guru Pendidikan Islam. 


Persoalan Kajian 


Berdasarkan  objektif  kajian,  persoalan-persoalan  kajian  berikut  dibina  bagi  menjawab 
 kedua-dua objektif kajian tersebut : 


Objektif  kajian  1  : Menganalisis  kesan  kepimpinan  pengetua  dan  iklim  sekolah 
 terhadap prestasi guru Pendidikan Islam. 


Persoalan kajian : 


1) Adakah  kepimpinan  pengetua  dan  iklim  sekolah  mempengaruhi  prestasi  guru 
 Pendidikan Islam? 

Objektif  kajian  2  :  Menguji  kesan  tidak  langsung  daya  kekuatan  dalaman  guru 
 Pendidikan  Islam  (motivasi,  komitmen  dan  kepuasan  kerja)  ke  atas  prestasi  guru 
 Pendidikan Islam yang berada pada peringkat individu (individual level). 


Persoalan kajian : 


2) Adakah  kepimpinan pengetua  dan  iklim  sekolah  mempengaruhi  daya  kekuatan 
 dalaman guru Pendidikan Islam (motivasi, komitmen dan kepuasan kerja)? 


3) Adakah  daya  kekuatan  dalaman  guru  Pendidikan  Islam  (motivasi,  komitmen  dan 
 kepuasan kerja) mempengaruhi prestasi guru Pendidikan Islam?  


4) Adakah  daya  kekuatan  dalaman  guru  Pendidikan  Islam  (motivasi,  komitmen  dan 
 kepuasan  kerja)  berfungsi  sebagai  mediator  di  antara  hubungan  kepimpinan 
 pengetua dan iklim sekolah terhadap prestasi guru Pendidikan Islam? 


Hipotesis Kajian

Hipotesis-hipotesis  kajian  berikut  telah  dibina  berasaskan  teori-teori  yang  ada  dan  diuji 
 untuk menjawab persoalan-persoalan kajian dalam kajian ini.  


Hipotesis 1 dan Hipotesis 2 diuji bagi menjawab persoalan kajian pertama :  


H1  :  Kepimpinan  pengetua  berhubung  secara  positif  dan  signifikan  dengan  prestasi  guru 
 Pendidikan Islam. 

H2 : Iklim sekolah berhubung secara positif dan signifikan dengan prestasi guru Pendidika

